
LURRALDEAREN ANTOLAMENDU ETA ETXEBIZITZA DEPARTAMENTUA
Gobernuak Iruñeko eskualdeko ibai parkeari 47,3 kilometro gehitzea onartu du 
Olgetarako, kirola egiteko eta aisiarako 25 eremu jarriko dituzte
2010eko martxoak 29, astelehena.  Gaurko bileran, Nafarroako Gobernuak Iruñeko Udaleko Ibai Parkea Handitzeko Udalaz Gaindiko Plan Sektorial bat (UGPS) onartu du. Proiektu hori Iruñeko Eskualdeko Mankomunitateak sustatu du, Arga ibaiaren eta haren adarren inguruan 47,3 kilometro gehiago egokitzeko eta dagoeneko antolatutako guneak lotzeko. Sei zati berriak Arga, Elortz, Sadar, Ultzama eta Urbi ibaien ondoan egongo dira. Era horretan, parkea Ostitz, Zubiri, Uztarroze, Dorre-Elortzibar eta Etxarriraino eta Zoliako urmaeleraino helduko da.
Handitze horren ondoren, ibai parkeak 81 kilometro luze izango ditu eta herrien arteko komunikazioa hobea izango da, ibilbidea, 2,5 eta 3 metro artekoa, ibaiertzean egingo dutelako; era horretan, gainera, oinezkoek eta txirrindulariek batera ibili ahal izango dute. Ibilbidea ez eteteko, behar den lekuetan pasabideak, trenbide pasaguneak, zubi azpiko pasabideak eta abar jarriko dituzte. Proiektuaren helburu nagusiak dira, herritarrek gozatzeaz gain, ibai inguruko ingurumen baldintzak hobetzea eta neurri zuzentzaileak hartzea.
Gauzak horrela, ibai eta zati hauetan egingo dituzte lanak: 
- 1. zatia: 5 kilometro Ultzama ibaian, Ostitzetik Soraurenera, gaur egungo ibai parkeraino.
- 2. zatia: 7,8 kilometro Arga ibaiaren goialdean, Zubiritik Irotzera.
-3. zatia: 4,2 kilometro Urbi ibaian, Uztarrozetik Uhartera arte.
- 4. zatia: 5 kilometro Sadar ibaian, Zoliako urmaeletik Nafarroako Unibertsitate Publikoaren Campusera arte.
- 5. zatia: 12 kilometro Elortz ibaian, Dorre-Elortzibarren goialdetik Sadar ibaiaren elkarguneraino.
-6. zatia: 13 kilometro Arga ibaiaren behealdean, Etxauritik Barañaingo ibai parkera arte. 
Olgetarako eta kirola egiteko leku gehiago
UGPSari esker, herriak hobeto lotuta egongo dira eta herritarrek ibiltzeko sare handi bat edukiko dute. Sare horretan, gainera, hainbat zerbitzu eta elementu izango dituzte eskura: atsedenlekuak, kioskoak, eserlekuak, kirola egiteko ekipamendua, haur parkeak, kultur eremuak (informazio botanikoa eta hidraulikoa), eremu gastronomikoak (mahaiak, eserlekuak, e.a.), aparkalekuak, urari eta naturari buruzko eremu tematikoak, e.a. 
Zehazki, gaur onartutako Plan Sektorialean olgetarako eremu hauek jarriko dituzte: hiru 1. zatian, Ostitzen, Enderitzen eta Olaitzen; hiru 2. zatian, Urdaitzen, Larrasoañan eta Zuriainen; hiru 3. zatian, Gorraitzen, Altzuzan eta Uharten; hiru 4. zatian, Ezkoritzen, Labion eta Zolian; zazpi 5. zatian, Zabalegin, Dorre-Elortzibarren, Imarkoainen, Beriainen, Morea urmaelean, Noainen (akueduktuan), Getze-Galarren eta Zizur Txikian; eta sei 6. zatian, Aratzurin, Ororbian, Iberon, Etxaurin eta Etxarrin. Azken zati horretan, gainera, ibaiaren ertz batetik bestera pasatzeko zortzi pasabide jarriko dituzte. 
Handitze horretako jarduera nagusia Morea urmaelen olgetarako eremua jartzea izango da. Eremu horrek urmaelaren perimetroa hartuko du, industrialdeetarako sarbideen eta ur xaflaren arteko zerrenda barne. Eremuan sartuko da, gainera, suhiltzaileen aspaldiko zona, ekialdean, eta laborantza sail bat, mendebaldean. Hala, eremuak 100 metro zabal baino gehiago izango ditu leku batzuetan.
Alde horretatik, behin betiko UGPSan ez dute sartu Zoliako urmaela, salbu olgetarako bi eremuri (OE-10 eta OE-11) dagokien azalera. Eremu horiek begiratokiak izango dira, urmaeleko hegaztiak ikusteko. Hortaz, urmaelean hegaztiak agertzea eragin duen inguruneari bere horretan eutsiko diote. Izan ere, Mankomunitatearen arabera, urmaelak balio ornitologiko handia hartu du.
Ingurumen baldintzen alorrean eta landaretzari dagokionez, dauden landareak errespetatuko dituzte, zerrenda naturala handituko dute, eta ibaien erregimena integratzeko eta errespetatzeko espazioak sartuko dituzte. Herritarrek, beraz, 47 kilometro gehiago izango dituzte ibai parkean, eta ibilbide horretan kalteak eragin dituzten elementuak kenduko dituzte, esaterako: ibaiertzean legez kanpo eraikitako txabolak. Halaber, uraren higadurak eragindako kalteak konponduko dituzte, batik bat arriskua eragiten dutenetan. 

Aurrekontua eta ustiapena
Ibai parkea handitzeko 11 milioi euroko aurrekontua dago eta oraingoz Toki Administrazioko Departamentuak 400.000 euro jarri ditu proiektuak idazteko. Administrazio jardulea Iruñeko Eskualdeko Mankomunitatea da, baina horrek ez du esan nahi gainerako erakunde publikoek ezin dezaketenik parte hartu. 

